
6

Goffrè in veì ra bella mattinâ,

Tira fœura ro Campo squadronaoù.

Manda Raimondo in giro pe osservâ

Fra ra sò gente, e quella che ha menaoù

Ro Palestin, che in numero prevâ,

Soria avendo squæxi spopolaoù;

E perch'o no sæ solo a un'occasion

Unîghe de Guascoin vosse un Pleutton.

Marcia Goffrè co intepidezza tale,

Che se ghe lêze in fronte ra vittoria.

Ra grazia dro Segnô, ciù che mortale,

Ro fa spiccâ, ma sença vanagroria.

Che Çezae? che Allisciandro? un a lê uguale

Nascerà un giorno a Prê solo, o in Portoria.

A ri œuggi, a i gesti, in somma pe ogni parte

Çærto direiva ognun, questo l'è Marte.



8

Fæto poco camin in pavariña

Se vê in faccia l'Ezerçito Pagan.

E de stocco piggiâ fa ra colliña,

Ch'o l'ha a re spalle, e a ra senestra man.

In fronte larga ra Truppa destiña,

Streita in ri sccianchi zù verso ro cian,

In tro mêzo i pedoin o te gh'asbrîa,

E fa doe are dra cavallaria.

In ro senestro corno appresso l'ærto

Dro monte zà occupaoù, che l'assegura,

Lascia un, e l'âtro Prinçipe Robærto.

Dà ro scito de mêzo a ro fræ in cura.

E lê a ra drîta o sfila, ond'è l'aværto,

E ciù perigoroso dra cianura,

E ro nemigo, che ha ciù gente, pœu

De mettero sperâ int'ro rattairœu.

Per fâse forte chì dri reggimenti

Veteren fâ passâ con çærta truppa,

Ra quæ fa caxo de vegnî a ri denti,

Comme a fareiva de mangiâ uña zuppa.

Pœuscia un squadron de Cavagêi ciù ardenti

Gh'azzonze con re sò lamme dra luppa.

Formaoù sto corpo de fanti, e cavalli,

O ghe lascia Rinardo a dâ ri balli.

Dixe a ro mæsmo: tutta ra speranza

De vinçe re nostr'arme l'han sciù voî.

Ma per no dâ a i Paghen gran desmostranza

Da quest'are ri vostri fæ crovî.

Veggando ro nemigo chi s'avanza

Piggiæro a i sccianchi, e fæmero toscî.

S'errô no façço o l'averà pensaoù

Attacâne a re spalle, o da ro laoù.

E sorve d'un cavallo, che sgœurava

O fesse ra revista de l'armâ.

Con vizzêa aværta ra faccia mostrava

O se veìva int'ri œuggi furminâ.

Dri dubbioxi trovando i confortava,

No lasciando i ciù bravi de laodâ;

A chi o promisse roba, a chi dinæ,

A chi de dâghe posti ciù avançæ.

